
ૐ માતર્દુર્ગે! સિંહવાહિનિ   સર્વશક્તિપ્રદાયિનિ માતઃ શિવપ્રિયે તવ
શક્ત્યંશજા વયં ભારતવર્ષસ્ય યુવાનઃ ત્વન્મન્દિરે સમાસીનાઃ ત્વાં
પ્રાર્થયામહે ॥
શ‍ૃણુ માતઃ આવિર્ભવ ભારતે વર્ષે પ્રકાશમાના ભવ ।
માતર્દુર્ગે! યુગે યુગે માનવીં  તનું ધૃત્વા જન્મનિ જન્મનિ તવૈવ
કર્મ કૃત્વા  ચ ત્વદાનન્દધામ પ્રતિયામ। એતર્હ્યપિ જન્મજુષો  વયં
ત્વદેકકાર્યવ્રતિન એવ શ‍ૃણુ માતઃ આવિર્ભવ ભારતે અસ્મત્સહાયા ભવ ॥
માતર્દુર્ગે! સિંહવાહિનિ   ત્રિશૂલધારિણિ વર્માવૃતસુન્દરશરીરે માતઃ
જયદાયિનિ ત્વત્પ્રતીક્ષાપરં હ્યદ્ય ભારતં તામેવ તે મઙ્ગલમયીં 
મૂર્તિં  વીક્ષિતું સમુત્સુકમ્ । શ‍ૃણુ માતઃ પ્રાદુર્ભવ ભારતે વર્ષે
પ્રકાશસ્વ ॥
માતર્દુર્ગે! બલદાયિનિ પ્રેમદાયિનિ જ્ઞાનદાયિનિ શક્તિસ્વરૂપે ભીમે
સૌમ્ય-રૌદ્ર-રૂપે જીવન-સઙ્ઘર્ષે  ભારત-સઙ્ગ્રામે  ચ ત્વત્પ્રેરિતા
યોદ્ધારો વયમ્ । દેહિ માતઃ પ્રાણમનસોરસુરસ્ય શક્તિં  અસુરસ્યોદ્યમં
દેહિ માતઃ બુદ્ધિચિત્તયોર્દેવસ્ય ચરિત્રં દેવસ્ય જ્ઞાનમ્ ॥
માતર્દુર્ગે! જગદગ્રગણ્યા ભારતજાતિર્નનુ સમાચ્છન્નાસીન્નિબિડતમસા ।
ત્વં માતઃ ઉત્તરોત્તરં સમુદીયસે વ્યોમપ્રાન્તે ત્વદ્દિવ્યવિગ્રહસ્ય
તિમિરવિજયિના જ્યોતિષા સઞ્જાત ઉષસઃ પ્રકાશઃ પ્રવિતનુસ્વાલોકં
માતઃ પ્રવિધુનુ તિમિરમ્ ॥
માતર્દુર્ગે! શ્યામલા સર્વસૌન્દર્યસમલઙ્કૃતા જ્ઞાન-પ્રેમ-શક્તીનાં
પ્રતિષ્ઠા પુણ્યભૂમિર્નનુ તે વિભૂતિઃ એતાવત્કાલં શક્તિસંહરણાર્થં
આત્મસંવરણમકાર્ષીત્ । અધ્યાગતં તદ્યુગં આગતં તદ્દિનં યદા
સકલભુવનસ્ય ભારં સ્કન્ધે વહન્તી સમુત્તિષ્ઠતિ ભારતમાતા।
એહિ માતઃ પ્રકાશસ્વ ॥

માતર્દુર્ગે! તવ સન્તતિર્વયં ત્વત્પ્રસાદાત્ ત્વત્પ્રભાવાત્
બૃહતોવદાનસ્ય મહનીયભાવસ્ય સમુપયુક્તા સ્યામ । હે માતઃ ક્ષોદય
ક્ષુદ્રતાં સમુત્સારય સ્વાર્થં ભઞ્જય ભયમ્ ॥
માતર્દુર્ગે! કાલીરૂપિણિ નૃમુણ્ડમાલિનિ દિગમ્બરે કૃપાણપાણિ દેવિ
અસુરવિનાશિનિ દારુણનિનાદેન નિષૂદય રિપુદલમન્તરસ્થં યેન
નૈકોઽપિ રિપુરસ્મદન્તરે જીવિતસ્તિષ્ઠેત્ યેન ચ વયં વિમલા
નિર્મલાશ્ચ સ્યામ ઇયમેવ પ્રાર્થના માતઃ પ્રકાશમાના ભવ ॥
માતર્દુર્ગે! સ્વાર્થેન ભયેન ક્ષુદ્રાશયત્વેન મ્રિયમાણં ખલુ
ભારતમ્ । હે માતઃ વિધેહિ નો મહતઃ મહાપ્રયાસકૃતઃ ઉદારચેતસઃ
સત્યસઙ્કલ્પજુષ  યેન નાતઃપરં સ્યામ સ્વલ્પાશંસિનઃ નિશ્ચેષ્ટા
અલસાઃ સન્ત્રસ્તાઃ વા ॥
માતર્દુર્ગે! વિસ્તારય યોગશક્તિમ્ । ત્વત્પ્રિયા હિ વયમાર્યસન્તતયઃ
અસ્માત્ સુસમુદ્ભાવય લુપ્તાં શિક્ષાં મેધાશક્તિં  ચ શ્રદ્ધાં ભક્તિં
તપસ્યાં ચ લુપ્તં ચરિત્રં બ્રહ્મચર્યં સત્યજ્ઞાનં ચ અસ્મદન્તઃ
સમુદ્ભાવ્ય ચ ભુવનાય ચ વિતર। માનવસહ્યે દુર્ગતિનાશિનિ
જગદમ્બે પ્રકાશસ્વ ॥
માતર્દુર્ગે! અન્તઃસ્થાનાં રિપૂણાં સંહારં વિધાય સમુન્મૂલય
બાહ્યવિઘ્નબાધાઃ । બલપરાક્રમોપેતા સમુન્નતચેતા આર્યજાતિર્ભારતસ્ય
પવિત્રકાનનેષુ સમુર્વરક્ષેત્રેષુ વ્યોમચુમ્બિપર્વતપ્રદેશેષુ
પૂતસલિલસરિતાં તીરેષુ કિલૈકત્વે પ્રેમ્ણિ ચ સત્યે શક્તૌ ચ શિલ્પે
સાહિત્યે ચ વિક્રમે જ્ઞાને ચ મૂર્ધન્યા સતિ નિવસેત્ એષૈવ પ્રાર્થના
માતૃચરણયોઃ પ્રકાશમાના ભવ ॥
માતર્દુર્ગે! અનુપ્રવિશ નો દેહં યોગશક્ત્યા ભવિષ્યામસ્તવ
યન્ત્રાણિ અશુભવિનાશિનસ્તવ નિસ્ત્રિંશાઃ   અજ્ઞાનતિમિરાપહાસ્તવ
પ્રદીપાઃ । હે માતઃ સમ્પૂરય સ્પૃહામેતાં ભારતીયતરુણવૃન્દસ્ય।
યન્ત્રસ્વામિનિ ચાલય યન્ત્રમ્। અશુભોચ્છેદિનિ સમુલ્લાસય ચન્દ્રહાસં
જ્ઞાનનદીપ્તિવિભાસિનિ ગૃહાણ હસ્તે પ્રદીપં પ્રકાશસ્વ પ્રકાશસ્વ ॥
માતર્દુર્ગે! ત્વાં પ્રાપ્ય ન વયમિતઃપરં વિધાસ્યામસ્તવ વિસર્જનં
શ્રદ્ધાભક્તિપ્રેમ્ણાં સૂત્રેણ સમાસજ્જ્ય હૃદયે સન્નિધાસ્યામઃ ।

એહિ માતઃ અસ્માકં મનસિ પ્રાણે શરીરે ચ પ્રકાશસ્વ ॥
વીરમાર્ગપ્રદર્શિનિ   આયાહિ ન હિ વિધાસ્યતે વિસર્જનમતઃપરં આસ્તાં
નનુ સમસ્તમસ્મજ્જીવનમનવચ્છિન્નં દુર્ગાપૂજનં સર્વમપિ નઃ
કાર્યજાતં અવિરતં પવિત્રં પ્રેમમયં શક્તિમયં ચ માતૃસેવાવ્રતં
સ્યાત્ એષૈવ પ્રાર્થના માતઃ । આવિર્ભવ ભારતે વર્ષે પ્રકાશમાના ભવ ॥

